
Boeat karang tjerita jang baek memang boekan gampang, dan ini kasoesahan lantes djadi tambah bebrapa lipet kapan orang hendak karang satoe tjerita baek dan loetjoe; antara begitoe banjak achli-achli jang dapet nama termashoer dalem doenia literatuur, dari doeloe sampe sekarang blon brapa orang jang bisa djadi humourist sedjati. Mark Twain, Dickens, Chesterton, Bricktop, dan bebrapa pengarang lagi, jang terkenal bisa tjiptaken tjerita-tjerita loetjoe, tida dalem semoea tjeritanja ada mengandoeng itoe kaloetjoean, kerna lebih doeloe moesti liat djalan dan doedoeknja itoe tjerita dan kwaliteitnja orang-orang jang bakal diloekisken disitoe. Satoe tragedy jang diadoek dengen kaloetjoean, dan tjerita jang moesti serious diatoer sabagi satoe farce atawa badoetan jang botjingli, itoelah nanti membikin doea-doea tida bisa dapetken maksoednja, hingga kasoedahannja djadi roesak dan tida karoean rasanja.

Tjerita loetjoe boleh dibagi djadi doea matjem. Jang bersifat gendeng atawa gelo dengen satjara botjingli, samatjem tjerita Tionghoa „Sie Laij Kon”, dan jang berdasar pada natuur atawa tabeat dari manoesia. Jang terseboet bjakangan ada paling baek

